
ISIGIDIMI SAMAXOSA
IMFUNDO.
IMFUNDO pakati kohlanga iyinto ebukulu bungenakufezwa ngamazwi, eti ukuba isizwe siyongezelela ebukristwini isinyuse isibeke pezulu. Yona ingumniki mandla angapezulu nakwanokufunyanwa emipini nase buninzini. Kwinto zase mhlabeni yeyona iyeyokuqala ebifanele ukuzanyelwa luhlanga olufuna ukunyuka, kuba ngapandle kwayo aluyi kukwazi ukuwapata kakuhle amatamsanqa olunawo. Ngenxa ke yokuba iyinto enkulu kangako asinako ukudinwa kukumana siyikankanya amaxeesha ngamaxesha.
Kwintlanga zonke apo isafikayo abuqale buqondwe kakuhle ubukulu bayo noncedo elunikayo esizweni. Nakweli lizwe ayamkelwanga kwamhla yafika, kuba sixelelwa ukuba ngemini zokuqala ubesiti umntwana pambi kokuza aye esikolweni arolelwe into yokumcenga, ange nguye aya kunceda abafundisi. Namhla ke okwenene ayiseko lonto kweli lakwa Xosa, kuba ngabazali babantwana abarola imalana yokufundisa usapo lwabo, njengoko bekufanele ukuba njalo. Noko ke kunjalo abantsundu abakafikeleli ekuyiqondeni ubukulu bayo, nokubona ukuba ngapandle kwayo abanakunyuka. Ngenxa yokungayi qondi ubukulu bayo abaninzi nanamhla abakakunyamekeli ukuhamba kosapo Iwabo ezikolweni, abanye noko balutumelayo bacinga ukuti yanele iminyakana emibini nemitatu, abanye bakala ngokuti kuyindleko ukurola iponti ezine nezintlanu ngomnyaka ezincedisa emfundweni yomntwana. Akubonakali kakuhle ukuba ukumnika imfundo umntwana kulilifa elingapezu kwelokumnika inkomo negusha nemihlaba. Ziyeza imini ayakuti ofumene imfundo kumzali abulele ngapezu kofumene amanye amafa. Ukuba abantsundu bebeyiqonda kakuhle londawo, amanani abantwana abahamba ezikolweni nge engapezulu, into ezinje ngezi zakankanywayo kwi Sigidimi esidluleyo ngesikolo sakwa Sikunyana zinge zingavakali, izikolo ezinje nge Lovedale zinamanani apindwe nangakatatu kula akoyo ngoku: namadodana nentombi ezise mfundweni zinge zibinqile njengabantu abeze kulwa imfazwe. Ukuba imfundo ibiqondwa ubukulu, endaweni yokuva ngamare emfazwe
ngokungati kuko abafun’ ukulwa no Mlungu, izizwe ezintsundu ngezihlangene zonke ngokumbulela ukuba ezizisele into ebukulu bungaka, waza akufika nayo wazipa ngesisa —kuba nanamhla zisayipiwa ngesisa.
Siwabala lamazwi kuba sifun’ ukuti, qabukani bantu bantsundu. Vulani amehlo niyi bone apo intsikelelo ikoyo niyi putume namhla xa kuselula ukuyifumana. Asitsho ukuti abako abayibonayo ukuba okwenene inkulu. Ewe bako, kodwa ke noko bambalwa xa batelekiswa noninzi Iwamakowabo. Amangesi la—eningakuvakalisi kakulu nokuwabulela kwenu—niti aya kuni cenga kude kube nini na? Seliko nje nangoku ilizwi eliti yimani ngezenu inyawo, niyakutini na xa nabekwa pantsi ingekabiko yona? Zindawo ezo zokukangelelwa zintlanga ezintsundu, zizipendule kwangoku.
IBANKI ZAKWA RULUMENI.
KWINYANGA ezingapambili sake sakankanya ngokuba u-Rulumeni umise ibanki eziselugcinweni lwake kwindawo ngendawo sati kanjalo kuyanqweneleka ukuba abantsundu bayitumele kuzo imali yabo. Ewe okwenene kube kufanele ukuba zivuyelwe ezobanki ngabantsundu kuba zenzelwe ukuze zincede bona ngokukodwa. Kuya kuba lusizi ke xa bati bakulungiselwa into baze bangayamkeli. Londawo iya kutyafisa amadolo abafuna ukubalungiselela. Ngesizatu sikakuba kungavakali ukuba abantsundu baziqabukele kakuhle bonke ezibanki sifuna ukubakumbuza kwakona ukuba u-Rulumeni unendawo ezinjalo zokugcina imali.
Indawo yokuqala ezincomeka ngayo ezobanki zakwa Rulumeni yile yokuba zihleli zikufupi; kuba ziko kuzo zonke indawo ezine Mantyi. Ezinye ibanki kufuneka umntu ade azihambele kwimizi emikulu , ezi zona yibanki emhambelayo.
Enye indawo yazo ebongekayo kukuba ziyayamkela imali nokuba umntu uzisa isheleni inye; akutshiwo ukutiwa makalinde ade aqwebe into eninzi. Zibanki ke ngoko eziwafaneleyo kanye amahlwempu, ezibalungeleyo abantu abati ukwamkela kwabo bamane ukufumana indaliswana nganye nangambini. Kwabaye kusebenza kuloliwe kuvakala futi ukuba iyebiwa imali. Londawo ihla kuba abantsundu bezimatele ezibanki. Nongenamhlobo akanakutsho ukuti

uyiswele indawo yokuyigcina imali yake kuba akuko apo zingekoyo Imantyi. Kananjalo kuko inteto zokuba indlela zishushu kuyingozi ukuba umntu evela kuloliwe abuye yedwa. Esinye sezizatu ezibangele oko kungokuba lamanqenera anga angapila kukubila kwabanye, ayazi ukuba abakololiwe babuya bepete imali. Ukuba ke imali ibifakwa kwibanki zakwa Rulumeni ebeyakuti ogodukayo abe epete incwadi yake yodwa, ize imali aye kuyamkela kwimantyi empeteyo ekaya. Ukuba lamanxila azalise amacala endlela ebengenatemba lokufumana imali nge engaukutaleli kangaka umsebenzi wawo, kanjalo ngelesiti nokuba ade ayenza into ayenzayo adaniswe, angafumani mvuzo.
Indawo ezincomeka ngayo ngokukodwa ezo banki kukuba uyifakile imali yako uqinisekile kukuba uya kubuya uyifumane. Ezinye noko zilungileyo kuhlala kuko ukoyikela ukuti abapati bazo bangacitakala, baze abebegcine imali yabo kona bapulukane nayo. Singasesilinganisela ngale yase Stellenbosch ekute kuyo lenyanga ifileyo yakubalwa imali kwafunyanwa engeko amawaka angamashumi amabini eponti, waza umpati wayo lobanki yakwaziwa lonto waselezibulala. Ke abantu abebenemali kulobanki iyakubalahleka. Kwezi ke zona ekutiwa makufakwe kuzo ezakwa Rulumeni ayinako ukwenzeka into enjalo. Uyifakile imali yako uya kubuya uyifumane. Longqiniseko yokuyifumana iyigqumele nendawo yokuba ingenkulu inzala yayo, izipeni ezisitoba epontini ngomnyaka. Akusanqweneleki kakulu ukuba sibuye sizingene zonke indawo zokufakwa kwemali kwezo banki kuba sazicaza ngokuzeleyo kwi Sigidimi sika January walomnyaka. Nokuba sibuye siyi kankanye lendawo kungokuba ingati abayiqabukele abona bantu zazilngiselelwa bona ngokukodwa. Siyatemba ke ukuba baya kuba baninzi abangayi kuyidukisa lendawo, abaya kuti nokuba eyabo imali abayigcini kona, base kwezobanki eyabantwana; kuba njengoko sesitshilo, iyamkelwa neyomntwana imali.

LOVEDALE MISSIONARY
INSTITUTION.
USUKU lokupumla kwale Institution ngalo mnyaka we 1876, nolokunikwa kwamabaso kwaba kupe abanye emsebenzini weklasi luya kuba 21 ku December. Abafundi baya kucitakala kwangalo mini ukuya emakaya.


